
AWDURDOD DATBLYGU CYMRU

WELSH DEVELOPMENT AGENCY

 

PWYLLGOR RHANBARTH CANOLBARTH CYMRU 

CYNULLIAD CENEDLAETHOL CYMRU

Cyflwyniad gan Awdurdod Datblygu Cymru yng nghyfarfod y Pwyllgor Rhanbarth

1 Chwefror 2002 i ymdrin ag effaith Clwy’r Traed a’r Genau ar Dwristiaeth

RHAGARWEINIAD

Nid oes gan Awdurdod Datblygu Cymru gyfrifoldeb penodol am dwristiaeth yng Nghymru ond mae nifer o’i 
weithgareddau â chysylltiad agos â’r diwydiant twristiaeth yn enwedig mewn perthynas ag Adfywio 
Cymunedol a chefnogaeth i fusnesau drwy Cyswllt Busnes. Mae’n cydweithio’n agos hefyd â Bwrdd Croeso 
Cymru ar lefel genedlaethol a chyda nifer o sefydliadau ar lefel rhanbarthol Canolbarth Cymru, yn cynnwys 
Partneriaeth Canolbarth Cymru, Twristiaeth Canolbarth Cymru a’r awdurdodau lleol, i gydlynu ein 
gweithgareddau a sicrhau y gwneir y gorau o’r buddiannau a’r cyfleoedd yn y sector twristiaeth.

Nid oes gan yr Awdurdod ei hun ystadegau penodol i asesu "pa effaith gafodd argyfwng clwy’r traed a’r 
genau ar y diwydiant twristiaeth yng Nghanolbarth Cymru". Yng nghyfarfod Partneriaeth Canolbarth 
Cymru a gynhaliwyd ar 4 Ionawr 2002 (fynychwyd gan nifer o Aelodau Cynulliad yr ardal) dywedodd yr 
Athro Peter Midmore, Prifysgol Aberystwyth, bod 520 swydd dan fygythiad gan Glwy’r Traed ar Genau yng 
Nghanolbarth Cymru. Roedd y swyddi hyn mewn Amaethyddiaeth, Twristiaeth a Diwydiannau Cysylltiedig 
eraill. Fodd bynnag, heriwyd y ffigwr yma gan Gyngor Sir Powys sydd wedi adrodd fod adroddiadau gan 
fusnesau ym Mhowys yn unig yn awgrymu bod 650 swydd llawn amser a 150 swydd rhan amser wedi eu 
colli ac na ddylid tanbrisio’r effaith gwirioneddol ar y rhanbarth.



Mae’r adborth i waith yr Awdurdod ar Adfywio Cymuned yn ystod y misoedd diwethaf yn awgrymu diffyg 
hyder busnes llwyr o du’r sector dwristiaeth ac amharodrwydd i wneud unrhyw fuddsoddiadau cyfalaf 
newydd o bwys hyd nes y bydd tystiolaeth gref bod niferoedd ymwelwyr yn codi’n ôl o leiaf i lefelau 2000. 
Mae pryder hefyd fod digwyddiadau 11 Medi 2001 yn yr Unol Daleithiau yn debyg o achosi gostyngiad 
sylweddol yn nifer ymwelwyr o dramor i Gymru, ac i’r DG gyfan. Yr effaith gynyddol ar Ganolbarth Cymru 
yw fod yr ardaloedd hynny o’r DG sydd yn draddodiadol wedi denu cyfran helaeth o’r farchnad dramor yn 
ymateb yn ffyrnig a thargedu’r farchnad gartref ar draul Canolbarth Cymru.

Mae’r argyfwng Traed a’r Genau hefyd wedi gwneud i’r sector adwerthu trwy’r Canolbarth cyfan gydnabod 
pwysigrwydd twristiaeth a gwariant ymwelwyr i’w busnesau. Mae hwn yn rhan o economi Canolbarth Cymru 
sydd angen ei ddatblygu er mwyn sicrhau’r fantais economaidd fwyaf bosib ohono.

ADFYWIO CYMUNEDOL

Ym mis Mai 2000, cyflwynodd Cyfadran Canolbarth Cymru’r WDA y Pecyn Adfywio Cymuned 
ddatblygwyd o’r profiad enillwyd o’r Fenter Trefi Marchnad a Pholisi Adfywio Cymunedol yr Awdurdod. 
Mae’r pecyn wedi galluogi dull hyblyg o gydweithio gyda grwpiau cymunedol ar y lefel leol lle mae’r 
Gymuned ei hun (h.y. yr holl fudd-ddeiliaid) â rhan weithredol yn arwain y broses ac maent yn ganolog i’r 
broses benderfynu. Gellir cytuno blaenoriaethau felly a chrynhoi’r holl adnoddau sydd ar gael gan gynyddu 
lefel yr ymroddiad o fewn y gymuned. Mae’r holl bartneriaethau y mae’r Awdurdod yn cydweithio â hwy yn 
y Canolbarth yn ceisio prosiectau twristiaeth dan arweiniad y gymuned mewn cydnabyddiaeth o’u 
pwysigrwydd i’r economi lleol.Mae’r Awdurdod hefyd yn annog grwpiau cymunedol i rwydweithio a dangos 
y gellir gwireddu amcanion yn fwy rhwydd trwy gydweithio.

Caiff yr adnoddau ychwanegol sydd ar gael i’r Awdurdod ar gyfer Adfywio Cymunedol fel rhan o’r Cynllun 
Adferiad Gwledig eu targedu at y cymunedau gwledig hynny sydd wedi eu heffeithio waethaf gan y Clwy’. 
Gwnaiff hyn alluogi’r Awdurdod i wneud mwy efo’r cymunedau hynny lle y mae eisoes yn weithredol yn 
ogystal â chyflwyno’r broses gyda chymunedau newydd. Rhagdybir y bydd yr Awdurdod yn medru cefnogi 
prosiectau adfywio cymuned seiliedig mewn oddeutu 22 lleoliad ar draws Canolbarth Cymru. 

HYRWYDDO A MARCHNATA, CYFATHREBU, SIOEAU A DIGWYDDIADAU

Ni chaiff yr arian sydd ar gael fel rhan o’r Cynllun Adferiad Gwledig ei ddefnyddio i ddigolledu sioeau a 
digwyddiadau na chawsant eu cynnal oherwydd y Clwy’. Rhoddir blaenoriaeth i gefnogi gweithgareddau sy’n 
gymorth i hybu adfywiad cymdeithasol ac economaidd. Bydd arian ar gael ar gyfer gwyliau blaengar a 
marchnata digwyddiadau ar y cyd. Rhoddir blaenoriaeth hefyd i ddigwyddiadau fydd yn denu ymwelwyr 
newydd i Ganolbarth Cymru ac a wnaiff gynyddu hyder y sector dwristiaeth. 

Mae’r Awdurdod eisoes, trwy gyfrwng Partneriaeth Canolbarth Cymru, wedi cynhyrchu a dosbarthu i Lannau 
Merswy, Canolbarth Gorllewin Lloegr ac ardal Bryste, 400,000 o daflenni sy’n hyrwyddo gweithgareddau yn 
ystod yr Hydref diwethaf a’r Gaeaf hwn. Caiff Digwyddiadur Gwanwyn a Haf 2002 ei gynhyrchu a’i 
ddosbarthu’n fuan yn ystod y Gwanwyn yma. 

GWEITHGAREDDAU ERAILL SY’N YMWNEUD Â THWRISTIAETH



Yn ogystal â’r uchod, bydd Cyfadran Canolbarth yr Awdurdod yn parhau i gydweithio mewn partneriaeth â’r 
Bwrdd Croeso, Twristiaeth Canolbarth Cymru a’r awdurdodau lleol mewn perthynas â’r canlynol:

●     Mentrau Ardaloedd Twf Twristiaeth y Bwrdd Croeso – Canol Powys, Bannau Brycheiniog, Dyffryn 
Dyfi, Ceredigion a Chanolfannau Rhagoriaeth Meirionnydd. 

●     Menter Arfordirol Meirionnydd Cyngor Gwynedd. 

●     Llwybr Seiclo Cenedlaethol Cymru a llwybrau cysylltiol eraill.

●     Cyngor arbenigol drwy Cyswllt Busnes.

 

John Williams, Pennaeth Datblygu Rhanbarthol

Sioned Rees, Rheolydd Datblygu Rhanbarthol

Awdurdod Datblygu Cymru

Cyfadran y Canolbarth

